
Акцыі “Цывілізацыя Метрыкі” 
 
Цэнтр Athenaeum і рэдакцыя альманаху “Metriciana” прыкладаюць 

намаганні дзеля таго, каб Метрыка ВКЛ cтала ў Беларусі фактам 
грамадскай свядомасці. У 2000 г. па Беларусі былі арганізаваныя акцыі 

пад агульным тытулам “Цывілізацыя Метрыкі”. Самой назвай 
арганізатары хацелі падкрэсліць, што з пункту гледжання крыніцаў 
Вялікае Княства Літоўскае, Рускае і Жамойцкае можна назваць 
Цывілізацыяй Метрыкі. Мэтай акцыяў было прыцягненне ўвагі 
беларускага грамадства да самай поўнай крыніцы па гісторыі Беларусі – 
Метрыкі ВКЛ, так незаслужана пазабытай у Беларусі апошніх 
дзесяцігоддзяў. Нагодаю для акцыяў стала аднаўленне выдання Метрыкі 
ВКЛ у Беларусі, а менавіта выхад у свет Кнігі № 28. 

25 красавіка 2000 г. акцыя “Цывілізацыя Метрыкі” адбылася ў 
Нацыянальнай бібліятэцы Беларусі (там адначасова была адкрытая 
кніжная выстава “Выданні Метрыкі ВКЛ”), а 11 мая 2000 г. – у Віцебскім 
дзяржаўным універсітэце. Цэнтр Athenaeum і рэдакцыя альманаху 

“Metriciana” ў гэтых сустрэчах прадстаўлялі Валеры Мянжынскі, 
Уладзімір Свяжынскі, Алег Дзярновіч. У акцыі ў Нацыянальнай 
бібліятэцы Беларусі актыўны ўдзел узяў дацэнт БДУ Сяргей Ходзін. 
Падрыхтаваная Нацыянальнай бібліятэкай выстава “Выданні Метрыкі 
ВКЛ” потым актыўна выкарыстоўвалася ў навучальным працэсе – яна 
выкарыстоўвалася для  правядзення практычных заняткаў са 
студэнтамі-гісторыкамі і студэнтамі-музейшчыкамі. На сустрэчы ў 
Віцебску са студэнтамі-гісторыкамі і філолагамі розных курсаў актыўны 
ўдзел бралі выкладчыкі тамтэйшага ўніверсітэту. 

Асобныя словы падзякі хочацца выказаць тым людзям, намаганнямі 
якіх сталі магчымыя гэтыя сустрэчы. А гэта – сп-ня Таццяна Рошчына 

(загадчыца Аддзелу рукапісаў, рэдкай кнігі і старадрукаў Нацыянальнай 
бібліятэкі Беларусі), сп-ня Таццяна Бубенька (дацэнт Віцебскага 
дзяржаўнага ўніверсітэту), сп. Віктар Акуневіч (загадчык Кафедры 
гісторыі Беларусі Віцебскага дзяржаўнага ўніверсітэту). 

Выхад у свет Кнігі № 28 і яе матэрыялы сталі ўжо тэмаю выступу на 
навуковых канферэнцыях. Так, 25 мая 2000 г. на Міжнародным 
навуковым семінары “Дыпламатыя і дзяржаўны пратакол у Вялікім 
Княстве Літоўскім і Рэчы Паспалітай” (БДУ, Факультэт міжнародных 
адносінаў) Валерыем Мянжынскім быў прачытаны даклад 
“Дыпламатычныя дакументы кнігі Метрыкі ВКЛ № 28”. Тэкст гэтага 
дакладу потым быў апублікаваны1. 

Трэба заўважыць, што аднаўленне беларускай практыкі публікацыі 

Метрыкі ВКЛ выклікала немалую зацікаўленасць беларускага друку– пра 
падрыхтоўку да выдання і пра выхад Кнігі № 28 Метрыкі ВКЛ пісалі 
газеты вельмі рознай палітычнай арыентацыі2, публікацыі пра гэта 

замаўляліся ва ўдзельнікаў праекту3, рабіліся паведамленні ў 
электронных сродках масавай інфармацыі, а таксама ў рэгіянальнай 
прэсе4. 

У 2001 г. практыка акцыяў “Цывілізацыя Метрыкі” будзе працягнутая. 
Новаю падставаю дзеля гэтага таксама стане выхад перашага нумару 
альманаху “Metriciana”.  

